
Xalqımız 11 aprel prezident seçkilərində yenidən 

güclü dövlətə, işıqlı gələcəyə, sürətli inkişafa səs verdi
 � 11 aprel 2018-ci il prezident seçkilərində 

xalqımız bir daha öz taleyinə biganə qalmadığını, 
gələcək naminə düzgün seçim etdiyini, ən 
layiqli namizədə səs verdiyini sübuta yetirdi, 
bununla da Azərbaycanın gələcək tərəqqisinin, 
davamlı inkişafının məhz mövcud siyasi kursun 
davamlılığının təminatından asılı olduğunu əyani 
göstərdi. Bu seçim cənab İlham Əliyevin ötən 15 
ildə Azərbaycanı dinamik inkişaf yoluna çıxarması 
ilə şərtlənən tərəqqi kursunun vətəndaşlar 
tərəfindən dəstəklənməsinin təcəssümü oldu.

Qeyd edilən fikir 11 aprel 
seçkilərində cənab İlham 
Əliyevin ona göstərilən bö-
yük etimada görə xalqımıza 
müraciətində də öz aydın 
ifadəsini tapıb. Dövlət baş-
çısının dediyi kimi, 11 aprel 
prezident seçkilərində insanlar 
öz iradələrini bir daha ortaya 
qoymuşlar: “Azərbaycan xalqı 
yenidən mənə böyük etimad 
göstərmişdir. Bu etimada, bu 
böyük dəstəyə görə doğma 
xalqıma minnətdarlığımı 
bildirmək istəyirəm.

Mən həmişə Azərbaycan 
xalqının dəstəyini hiss edirəm. 
Bu dəstək mənə güc verir. Bu 
dəstək bizim inkişafımız üçün 
əsas şərtdir. Xalq-iqtidar birli-
yi Azərbaycanda inkişafımızın 
əsas amilidir. Bu seçkilərdə 
Azərbaycan xalqı sabitliyə, 
təhlükəsizliyə, inkişafa, 
tərəqqiyə səs vermiş, son 15 il 
ərzində görülən işlərə yüksək 
qiymət vermişdir. Bütün bu 
uğurları biz sizinlə birlikdə 
qazandıq”.

Son 15 ildə Prezident 
İlham Əliyev Azərbaycanda 
praqmatik və realist siyasət 
yürüdüb, ulu öndər Heydər 
Əliyevin siyasi kursuna istinad 
etməklə, bu dahi şəxsiyyətin 
ideyalarını siyasi, sosial-iqtisadi 
sahələrdə layiqincə reallaşdı-
rıb. Azərbaycanda müstəqil 
dövlətçilik ənənələrini formalaş-
dırıb, respublikamızın gələcək 
uğurlarına əsaslı təminat yara-
dıb. Ölkəmiz hazırda regionda 
həyata keçirilən qlobal enerji və 
kommunikasiya layihələrinin 
təminatçısına çevrilib, ümumi 
daxili məhsulun artım tempinə 
görə dünyanın lider dövlətləri 
sırasına yüksəlib, respublika-
da sosial problemlərin həlli 
- işsizliyin, yoxsulluğun aradan 
qaldırılması, infrastrukturun 
bütün sahələrdə yeniləşdirilməsi 
istiqamətlərində önəmli addım-
lar atılıb, vətəndaşların firavan, 
azad yaşayışı, insan hüquq və 
azadlıqlarının təmini, habelə 
demokratikləşmə yolunda 
önəmli tədbirlər həyata keçirilib. 

Ötən müddətdə respub-
likamız iqtisadi sahədə keçid 
dövrünü başa vurub, milli iqti-
sadiyyatın inkişafı üçün mühüm 
qanunlar qəbul olunub, dünya 
iqtisadi-təsərrüfat sisteminə 
uğurlu inteqrasiyası reallaşdırı-

lıb, güclü yanacaq-energetika, 
neft sənayesi formalaşdırılıb, 
sahibkarlığın, özəl bölmənin 
tərəqqisi diqqət mərkəzində 
saxlanılıb. Şübhəsiz ki, bütün 
bunlar sosial problemlərin 
həllini sürətləndirib, bu sahədə 
müsbət nəticələrə nail olunub. 

Prezident İlham Əliyev yu-
xarıda qeyd edilən müraciətində 
bununla bağlı deyib: “Son 
15 il ərzində iqtisadi sahədə 
Azərbaycan qədər inkişaf edən 
ikinci ölkə olmamışdır. İqtisa-
diyyatımız 3,2 dəfə artmışdır 
və bu gün Azərbaycan dün-
yanın ən rəqabətqabiliyyətli 
ölkələri sırasındadır. Rəqabət 
qabiliyyətliliyinə görə biz 35-ci 
yerdəyik.

Siyasətimizin mərkəzində 
həmişə Azərbaycan vətəndaşı, 
onun problemləri, qayğıları, 
onun rifahı olubdur. Son 15 il 
ərzində maaşlar və pensiyalar 
8 dəfə artmışdır. Bu siyasət 
bundan sonra da davam 
etdiriləcəkdir. Azərbaycan bu 
illər ərzində kosmik dövlətə 
çevrilibdir. Biz ən qabaqcıl 
texnologiyaları ölkəmizə 
gətiririk, tətbiq edirik və 
texnoloji, elmi inkişaf gələcək 
fəaliyyətimiz üçün də əsas 
prioritetlərdən biri olacaqdır.

Bir sözlə, bütün 
istiqamətlər üzrə nəticələr göz 
qabağındadır. Azərbaycan 
nəhəng enerji və nəqliyyat 
layihələrini icra edir. Bizim 
təşəbbüsümüz və fəal iştirakı-
mızla o layihələr əsasında Av-
rasiyanın enerji və nəqliyyat 
xəritələri yenidən tərtib 
olunur. Azərbaycan dövləti 
heç vaxt bugünkü qədər güclü 
olmamışdır. Biz güclü dövlət 
qurmuşuq, daha da güclü 
Azərbaycan qurmalıyıq və 
əminəm ki, quracağıq”.

Bu gün tam əminliklə deyə 
bilərik ki, son 15 ildə əhalinin 
rifahının yüksəldilməsinə 
hədəflənən sosial-iqtisadi 
siyasət nəticəsində əldə olunan 
nailiyyətlər Azərbaycanın 
bundan sonra daha da 
qüdrətlənməsi üçün təməl 
rolunu oynayacaq. Uğurlarımızı 
ifadə edən həmin göstəricilərə 
qısa nəzər salaq. Bu dövrdə 
ümumi daxili məhsul real 
həcmdə 3,2 dəfə, sənaye 
məhsulunun istehsalı 2,6 dəfə, 
kənd təsərrüfatı məhsullarının 

istehsalı 1,7 dəfə, əsas kapi-
tala yönəldilən investisiyalar 
3 dəfə, əhalinin adambaşına 
düşən gəlirləri 7,2 dəfə, orta 
aylıq əməkhaqqı 6,8 dəfə, onun 
real həcmi 2,4 dəfə, banklar-
dakı əmanətlər 30 dəfə artıb, 
1,9 milyondan çox yeni iş yeri 
açılıb. Yoxsulluğun səviyyəsi 
44,7 faizdən 5,4 faizə enib, orta 
ömür uzunluğu 72,4 ildən 75,4 
ilə yüksəlib. Dövlət büdcəsinin 
gəlirləri 13,5 dəfə, Dövlət So-
sial Müdafiə Fondunun xərcləri 
9 dəfə çoxalıb. Ölkənin strateji 
valyuta ehtiyatları 26,6 dəfə 
artaraq, ötən ilin sonuna 42 mil-
yard ABŞ dolları təşkil edib.

Azərbaycanın təşəbbüskarı 
olduğu və bütün dünyada 
geniş əks-səda doğuran Ba-
kı-Tbilisi-Ceyhan neft və 
Bakı-Tbilisi-Ərzurum qaz 
kəmərləri, “Cənub” qaz dəhlizi, 
Bakı-Tbilisi-Qars dəmir yolu 
kimi strateji əhəmiyyətli tarixi 
layihələrin icrası reallaşdırılıb.

“Azəri-Çıraq-Günəşli” 
neft yatağının işlənilməsi, 
“Şahdəniz” qaz yatağı-
nın mərhələlərlə istismarı 
Azərbaycanın dünyanın neft-
qaz bazarına daxil olmasına 
əsaslı zəmin yaradıb. Ötən il 
“Əsrin müqaviləsi” üzrə xarici 
tərəfdaşlarla birlikdə aparılan 
danışıqlar yekunlaşıb və onun 
müddəti Azərbaycan üçün 

əlverişli şərtlərlə 2050-ci ilə 
qədər uzadılıb.

Neft-kimya sənayesinin 
daha da inkişaf etdirilməsi 
məqsədi ilə mühüm layihələr 
həyata keçirilib. Hazırda Heydər 
Əliyev adına Bakı neft emalı 
zavodunda əsaslı rekonstruksiya 
və modernləşmə ilə əlaqədar 
mühüm işlər aparılır, karbamid 
zavodunun, yeni polietilen 
və polipropilen qurğularının 
tikintisi isə tamamlanaraq, 
müvafiq sınaq işlərinə başlanı-
lıb. Bu müəssisələrdə istehsal 
edilən məhsullar daxili tələbatı 
ödəməklə yanaşı, həm də 
yüksək ixrac potensialına malik 
olacaqdır.

Son 15 ildə əhalinin təbii 
qazla təmin edilməsi kimi 
olduqca vacib sosial problemin 
həlli ilə bağlı görülən davamlı 
tədbirlər ölkə üzrə qazlaşdırma-
nın səviyyəsini 51 faizdən 93 
faizə yüksəltməyə imkan verib.

Enerji təhlükəsizliyinin 
təmin edilməsi, iqtisadiy-
yatın və əhalinin elektrik 
enerjisi ilə dayanıqlı təchizatı 
dövlət siyasətinin ən prioritet 
istiqamətlərindən olub.

2004-2017-ci illər ərzində 
ölkədə ümumi gücü 2400 MVt-
dan artıq 30 elektrik stansiyası 
tikilib istismara verilib, 5 min 
200-dən çox yarımstansiya inşa 
edilib və ya modernləşdirilərək 

yenidən qurulub, 50 min 
kilometrə yaxın elektrik verilişi 
xətləri çəkilib.

Ardıcıl və sistemli surətdə 
həyata keçirilən şaxələndirmə 
siyasəti, sahibkarlıq mühitinin 
yaxşılaşdırılması üzrə görülən 
tədbirlər ölkə sənayesinin 
yeni inkişaf mərhələsinə daxil 
olmasını şərtləndirib. Sənayenin 
inkişafına dair Dövlət Proq-
ramı təsdiq edilib və icrasına 
başlanılıb. Ənənəvi sənaye 
sahələri ilə yanaşı, Azərbaycan 
iqtisadiyyatı üçün yeni olan 
kosmik, müdafiə, gəmiqayırma, 
alternativ enerji sahələri yara-
dılıb. Qeyri-neft sənayesinin 
inkişaf etdirilməsində müasir 
istehsal infrastrukturuna malik 
sənaye parklarının və sənaye 
məhəllələrinin təşkilinə üs-
tünlük verilib. Bu cür sənaye 
kompleksləri ölkənin ixrac 
qabiliyyətinin, idxalı əvəz edən 
məhsulların istehsalının artırıl-
masına mühüm təsir göstərib. 

Ötən müddətdə müasir 
tələblərə cavab verən yeni 
müəssisələrin istifadəyə verilərək, 
əlavə istehsal güclərinin yaradıl-
ması və həyata keçirilən digər 
kompleks tədbirlər sənayenin 
qeyri-neft sektorunda istehsalın 
həcminin 2,2 dəfə artmasına 
imkan yaradıb.

Ölkənin ərzaq 
təhlükəsizliyi, əhalinin 

keyfiyyətli qida məhsulları 
ilə təmin edilməsi iqtisa-
di siyasətimizin ən əsas 
istiqamətlərindən biri kimi 
müəyyənləşdirilib. Qarşıya qo-
yulan vəzifələrin vacibliyini və 
miqyasını nəzərə alaraq, ərzaq 
təhlükəsizliyi üzrə Dövlət Proq-
ramı qəbul edilib və icrasına 
başlanılıb. Proqramda nəzərdə 
tutulan tapşırıqların yerinə 
yetirilməsi məqsədilə kənd 
təsərrüfatı məhsulları istehsa-
lının artırılmasına və çeşidinin 
genişləndirilməsinə müxtəlif 
dövlət dəstəyi mexanizmlərinin 
tətbiqi, o cümlədən güzəştli 
kreditlərin və subsidiya-
ların verilməsi, aqrolizinq 
xidmətlərinin göstərilməsi, mü-
asir texnologiyalardan istifadə 
olunması ilə bağlı məqsədyönlü 
tədbirlər gerçəkləşdirilib.

Şübhəsiz ki, sadalanan bu 
uğurların əldə edilməsində ölkədə 
dayanıqlı ictimai-siyasi sabitlik 
və əmin-amanlıq mühitinin yara-
dılması, dövlətimizin çoxşaxəli 
siyasətinin xalq tərəfindən 
dəstəklənməsi başlıca amillər 
olaraq mühüm rol oynayıb.

Cənab İlham Əliyevin 
müdrik rəhbərliyi, yeritdiyi 
düzgün strategiya nəticəsində 
əldə edilən möhtəşəm uğur-
lar Azərbaycanda mənəvi 
ab-havanın yaxşılaşmasına, 
Azərbaycan insanının dövlətə, 

onun rəhbərinə etimadının, sevgi 
və rəğbətinin daha da artmasına 
səbəb olub.

Prezident İlham Əliyevin 
seçkilərdəki qələbəsini təmin 
edən mühüm səbəblərdən biri 
də möhtərəm dövlət başçımızın 
son 15 ildə uğurlu xarici siyasət 
yürütməsidir. Daxili və xarici 
siyasətdə varislik ənənələrinin 
qorunması, diplomatiyanın əsas 
istinad mənbəyi olan təməl 
prinsiplərinin dəyişməz qalması 
Azərbaycanın hazırkı çoxşaxəli 
uğurlarını təmin edən amillər 
sırasında daha çox diqqət çəkir. 

Yeri gəlmişkən, ötən 
müddətdə Ermənistanın dünya 
miqyasında təcavüzkar dövlət 
kimi tanınmasına nail olmaq, 
Azərbaycanın ərazi bütövlüyünü 
təmin etmək, dünya siyasətini 
istiqamətləndirən iri dövlətlərlə 
qarşılıqlı faydalı əməkdaşlığı 
genişləndirmək, beynəlxalq 
ictimaiyyətdə respublikamız-
da həyata keçirilən iqtisadi və 
demokratik islahatlar barədə 
dolğun təsəvvür yaratmaq, 
xaricdə güclü diaspor və lobbi 
formalaşdırmaq dövlət başçısı 
İlham Əliyevin xarici siyasətinin 
prioritet istiqamətləri sırasında 
önəmli yer tutub. 

Prezident İlham Əliyev ap-
relin 11-də keçirilən seçkilərdə 
ona göstərilən böyük etimada 
görə xalqımıza müraciətində də 
bu barədə deyib: “Xalq-iqtidar 
birliyi, bizim məqsədyönlü 
siyasətimiz bu gün 
Azərbaycanı qüdrətli dövlətə 
çevirmişdir. Azərbaycanın 
beynəlxalq nüfuzu artır, biz 
dünya miqyasında layiqli 
yer tuta bilmişik. Bu gün 
Azərbaycan dünyada çox 
böyük hörmətə, rəğbətə, 
dəstəyə malik olan bir ölkədir. 
Biz etibarlı tərəfdaşıq, bizimlə 
hesablaşırlar və biz beynəlxalq 
aləmdə öz mövqelərimizi 
böyük dərəcədə gücləndirə 
bilmişik.

Ermənistan-
Azərbaycan, Dağlıq Qarabağ 
münaqişəsinin həlli ilə bağlı 
prinsipial mövqeyimizdən bir 
addım da geriyə atmamışıq. 
Bizim prinsipial mövqeyi-
miz daha da güclənir. Bu 
münaqişə ölkəmizin ərazi 
bütövlüyü çərçivəsində həll 
olunmalıdır, bunun başqa 
yolu yoxdur. Son illər ərzində 
bir çox mötəbər beynəlxalq 
təşkilatlar bizim mövqeyimizi, 
ədaləti dəstəkləyən bir sıra 
qərar və qətnamələr qəbul 
etmişlər. Biz böyük diploma-
tik qələbələrə nail olmuşuq. 
Eyni zamanda, döyüş mey-
danında biz böyük qələbəyə 
nail olmuşuq. Azərbaycan 
əsgəri, Azərbaycan Ordusu, 
Azərbaycan dövləti işğal 
altında olan torpaqlarımızın 
bir hissəsini işğalçılardan 
azad etmişdir. Ağdərə, Füzuli, 
Cəbrayıl rayonlarının bir 

hissəsi işğalçılardan təmizləndi 
və o torpaqlarda bu gün 
Azərbaycan bayrağı dalğa-
lanır. İşğaldan azad edilmiş 
torpaqlara həyat qayıdır, 
insanlar qayıdır. O torpaqlar-
da prezident seçkiləri keçirilir. 
Gün gələcək və bu gün hələ 
də işğal altında olan bütün tor-
paqlarda Azərbaycan bayrağı 
qaldırılacaq, bu torpaqlarda 
prezident seçkiləri keçiriləcək, 
Azərbaycan Prezidenti 
seçiləcəkdir”.

Prezident İlham Əliyevə 
aprelin 11-də keçirilən 
seçkilərdə xalq tərəfindən 
böyük etimad göstərilməsinin 
əsas səbəblərindən biri də 
möhtərəm dövlət başçımızın 
xalq-iqtidar birliyini daim 
möhkəmləndirməyə çalışma-
sıdır. Dövlətimizin başçısı son 
15 illik fəaliyyəti dövründə bu 
məqama xüsusi diqqət yetirib. 
Ölkə rəhbəri həllini gözləyən 
problemlərə obyektiv və real 
yanaşmaqla onların aradan 
qaldırılmasına çalışıb və əksər 
hallarda buna nail olub. Prezi-
dent İlham Əliyevin 11 aprel 
müraciətində bu məqam da 
xüsusi vurğulanıb: “Prezident 
seçkilərində Azərbaycan xalqı 
yenidən mənə böyük etimad 
göstərmişdir. Bu etimada, bu 
böyük dəstəyə görə doğma 
xalqıma minnətdarlığımı 
bildirmək istəyirəm.

Mən həmişə Azərbaycan 
xalqının dəstəyini hiss edirəm. 
Bu dəstək mənə güc verir. Bu 
dəstək bizim inkişafımız üçün 
əsas şərtdir. Xalq-iqtidar birli-
yi Azərbaycanda inkişafımızın 
əsas amilidir. Bu seçkilərdə 
Azərbaycan xalqı sabitliyə, 
təhlükəsizliyə, inkişafa, 
tərəqqiyə səs vermiş, son 15 il 
ərzində görülən işlərə yüksək 
qiymət vermişdir. Bütün bu 
uğurları biz sizinlə birlikdə 
qazandıq”.

Son 15 ilin təhlili belə bir 
qənaətə gəlməyə əsas verir ki, 
ulu öndər Heydər Əliyevin 
siyasi kursunu layiqincə davam 
etdirən dövlət başçısı cənab 
İlham Əliyev ötən müddətdə 
milli maraq və mənafeləri daim 
uca tutub, ölkə vətəndaşlarının 
arzu və istəklərini reallaşdırmaq 
istiqamətində mühüm tədbirlər 
həyata keçirib, bununla da xalqa 
və dövlətə sədaqətli xidmət 
prinsipi nümayiş etdirib. 

Cənab İlham Əliyevə 
aprelin 11-də keçirilən 
seçkilərdə yenidən böyük etimad 
göstərilməsi həm də xalqımı-
zın qarşıdakı 7 ildə xoşbəxt 
gələcəyə aparan yolun uğurla 
davam etdiriləcəyindən, respub-
likamızın inkişaf tempinin daha 
da sürətlənəcəyindən, qabaqcıl 
dövlətlər sırasında layiqli yerinin 
möhkəmlənəcəyindən xəbər verir.

Vaqif BAYRAMOV, 
“Xalq qəzeti”

“Bu, böyük tarixi 
qələbədir”

 � SSRİ-nin və Azərbaycanın Xalq artisti Fidan 
Qasımova prezident seçkiləri ilə bağlı fikrini belə ifadə etdi.

 O, bizimlə söhbətində 
bildirdi ki, seçkilərdən onsuz 
da bu nəticəni gözləyirdik. 
Xalqımız öz Prezidentini 
sevir, onun quruculuq əzmini 
yüksək qiymətləndirir. Mən 
özüm də səsvermədə iştirak 
etdim. Seçicilərin necə fəallıq 
göstərdiyinin canlı şahidi 
oldum. Axı, başqa cür ola da 
bilməzdi. Cənab İlham Əliyevin 
hakimiyyəti dövründə yaradılmış 
əmin-amanlıq, həyata keçirilən 
quruculuq işləri göz qabağın-
da deyilmi? Elə mədəniyyət 
sahəsində nə qədər yeniliklər 

vardır. Yaxşı bilirəm ki, cənab 
İlham Əliyevə səs verənlər ara-
sında mədəniyyət və incəsənət 
xadimləri də kifayət qədər olub.

Seçkilərin nəticələri 
xalqımızın tarixi qələbəsidir. 
Bu qələbə münasibətilə xal-
qımızı təbrik edirəm. İnanı-
ram ki, növbəti yeddi ildə 
Azərbaycanımız daha da 
çiçəklənəcək, dünya dövlətləri 
arasında mövqeyimiz bir qədər 
də möhkəmlənəcək.

M.MÜKƏRRƏMOĞLU, 
“Xalq qəzeti”

Seçicilər demokratik 
və şəffaf şəraitdə öz 

iradələrini ifadə etdilər

 � 11 aprel prezident seçkiləri Azərbaycanda növbəti 
dəfə iqtidar - xalq vəhdətini nümayiş etdirdi. Azərbaycan 
xalqı Prezident İlham Əliyevə səs verərək ulu öndər 
Heydər Əliyevin siyasi kursunun layiqli davamçısına bir 
daha öz etimadını göstərdi. 

Milli Məclisin deputatı Jalə 
Əliyeva öz ürək sözlərini belə 
ifadə etdi:

– Seçkidən öncə keçirilən 
görüşlər zamanı da Azərbaycan xal-
qının öz seçimini etdiyi bəlli idi. 11 
aprel seçkilərində xalqımız yüksək 
seçki fəallığı nümayiş etdirərək öz 
iradəsini ortaya qoydu. Qədirbilən 
Azərbaycan xalqı Prezident İlham 
Əliyevin dövlət və xalq qarşısındakı 
təmənnasız xidmətlərini yüksək 
dəyərləndirdi. Seçki günü biz pay-
taxtın bir sıra rayonlarında olarkən 

bunun şahidi olduq. Məntəqələrdə 
yaşanan izdiham, milli birlik və 
vəhdət diqqətdən yayınmadı. Məhz 
bu birlik və vəhdətin sevincini 
axşam saatlarında birgə yaşadıq. 
Seçkilərin ilkin nəticələri açıq-
landıqdan sonra on minlərlə insan 
küçələrə çıxaraq başları üstündə 
Azərbaycanın üçrəngli bayrağını 
fəxrlə dalğalandırdılar. Bu, bütün 
Azərbaycan xalqının sevinci idi...

Ülviyyə VAHİDQIZI, 
“Xalq qəzeti”

Azərbaycanın idman ictimaiyyəti 
İlham Əliyevi özünün ən yaxın dostu hesab edir

 � Cənab İlham Əliyevin böyük səs çoxluğu ilə yenidən 
Azərbaycan Respublikasının Prezidenti seçilməsi bütün 
xalqımız kimi, idman ictimaiyyətimizi də ürəkdən sevindirdi. 
Biz seçkilərdə qazanılmış möhtəşəm qələbə münasibətilə 
möhtərəm dövlət başçımızı ürəkdən təbrik edir, ona gündən-
günə çiçəklənən və möhkəmlənən Vətənimiz Azərbaycanın 
daha da qüdrətlənməsi naminə yorulmaz fəaliyyətində yeni-
yeni uğurlar arzulayırıq.

Məhz cənab Prezidentin rəhbərliyi 
ilə Azərbaycanda həyatın bütün 
sahələri kimi, idman da sürətlə inkişaf 
edir. Bu gün respublikamızın bütün 
dünyada bir idman ölkəsi kimi tanın-
ması möhtərəm İlham Əliyevin idma-
nın inkişafına, idmançılara göstərdiyi 
gündəlik qayğı və diqqət sayəsində 
mümkün olmuşdur.

Bu gün Azərbaycan mötəbər 
beynəlxalq idman yarışlarının keçi-
rildiyi məkana çevrilmişdir. Qüdrətli 
Azərbaycan, gözəl paytaxtımız Bakı 

birinci Avropa Oyunları, IV İslam 
Həmrəyliyi Oyunları, “Formula-1” 
Qran--prisi, şahmat, güləş, boks, vo-
leybol və bir sıra digər idman növləri 
üzrə dünya və Avropa çempionatla-
rı, Olimpiya təsnifat turnirləri kimi 
yarışlara böyük müvəffəqiyyətlə ev 
sahibliyi edir.

İdmançılarımız da dövlətin, 
şəxsən ölkə Prezidenti, Milli Olimpiya 
Komitəsinin rəhbəri İlham Əliyevin 
qayğısına cavab olaraq xalqımızı 
dünya və Avropa çempionatlarında, 

Olimpiya və Paralimpiya Oyunlarında, 
digər yarışlarda qələbə və medallarla 
sevindirirlər.

Hamımızın şahidi olduğumuz 
kimi, aprelin 11-də ölkəmizdə prezi-
dent seçkiləri çox yüksək səviyyədə , 
mütəşəkkil şəkildə keçirildi. İnsanlar 
seçkilərdə yüksək əhval --ruhiyyə 
ilə iştirak etdilər. Çünki hamı yaxşı 
bilir ki, cənab İlham Əliyev ölkə 
üçün, xalq üçün çox böyük işlər 
görür. Məhz bu işlərin nəticəsidir ki, 
Azərbaycan hazırda nümunəvi bir 
ölkəyə çevrilmişdir. Təsadüfi deyil 
ki, Azərbaycanın idman ictimaiyyəti 
cənab İlham Əliyevi özünün ən yaxın 
dostu hesab edir.

Azərbaycan Respublikasının 
Prezidenti İlham Əliyevin rəhbərliyi 
ilə ölkəmizdə idmanın necə böyük, 
tarixi nailiyyətlər qazandığını bir daha 
diqqətə çatdırmaq üçün təkcə onu xa-
tırladım ki, müstəqil Azərbaycan Res-
publikasının idmançıları 1996-cı ildə 
ABŞ-ın Atlanta şəhərində keçirilmiş 
XXVI Yay Olimpiya Oyunlarında bir 
gümüş medal qazanmışdılarsa, Rio-de-
Janeyro – 2016-da təmsilçilərimiz 18 
dəfə fəxri kürsüyə yüksəldilər, onların 
qələbələri şərəfinə uzaq Braziliyada 
milli bayrağımız 18 dəfə yüksəklərə 
ucaldıldı. Əlbəttə ki, bütün bunlar 
cənab İlham Əliyevin ölkədə idmanın 
inkişafına göstərdiyi böyük qayğının 
bəhrəsidir.

Fərid MANSUROV,  
Olimpiya çempionu, Azərbaycan 
Respublikası Gənclər və İdman 

Nazirliyinin idman şöbəsinin müdiri


